
Indlu yekudlala yaLuke ingentasi kwengadze. Yakhiwe 

ngetigodvo futsi inemafasitelo etingilazi mbamba. Make 

ubeka khona lapho lihhaligi lakhe lekusebenta engadzeni. 

Singani saMake, Trevor, ugcina emathileyi etitfombo 

takhe khona lapha ekhatsi, tekuhlanyela tibhidvo.

Kodvwa bobabili bacashile kulendzawo. Lendlwana 

yemathulusi yaLuke. Ugcina khona tonkhe timfihlo  

takhe letihamba embili. Kulinye lishelufu, ufolisa 

emabhulokhi akhe ekwakha kanye nemathoyisi lafana  

nabomdoli. Ekhatsi esikhwameni lesisekhoneni kune

mamabuli akhe. Kunendzawo yaSally inja kulelelinye 

likhona etukwalenye yetingubo letindzala taLuke.

Luke wakha luphawu: UNGANGENI! Wonkhe umuntfu 

ufanele acele imvume uma afuna kungena kulendlwana 

yemathulusi ngaphandle kwaLuke naSally. Imvamisa, 

bonkhe bantfu bayahlonipha – ngaphandle kwabhuti 

wakhe, Felix.



“Luke, lifosholo lekubutsa emangcoliso enja 

likulendlwana yemathulusi,” kusho Make.

“Ngicela kuyolilandza?”

“Ngitawulilandza!” kusho Luke.

“Noma yini loyentako, ngingayenta 

kancono,” kusho Felix, kodvwa loko akusilo liciniso. 

Luke ususa onkhe emangcoliso enja, yedvwana.

Trevor udzinga phethiloli wemshini wekujuba tjani.  

Nawo uwubeka endlini yekudlala yaLuke. 

“Ngitawulandza!” kumemeta Luke.

Ukhipha situlutulu saphethiloli, Trevor wabese 

umkhombisa kutsi awetse njani lophethiloli kulomshini 

wekujuba tjani. Trevor udvonsa lentsambo, kanye, 

kabili, katsatfu. Yabamba phethiloli! Vuuum. Trevor 

uvumela Luke kujuba libhandenje letjani emva kwekutsi 

sekafake emateki akhe, atigcokise yena ngekwakhe.

Felix ufuna litfuba naye. “Buka kutsi bunganani  

tjani lesengibujubile,” uyachosha. “Futsi kancono 

kakhulu kunawe.”

Buso baLuke sebubovu ngenca yekutfukutsela.

Felix unesitunge. Uyahamba uya emnyango. 

“Ngiyangena,” uyamemetla. Akanconcotsi ngisho 

nekunconcotsa.

Trevor ubuka Make. Make ugicita emehlo akhe.

Luke uyabhaca uyalindza.

Felix udvonsa sibambo sesivalo ngemandla. Sapha! 

Umantinte kusuka enhloko kuyofika elutwaneni.

Felix uyagijima uyotesula aphindze futsi antjintje 

nelishethi lakhe. Ngemuva kwaloko ubese uyabuya.

“Ngiyabuya ngitokutfola wena!” Uyamemeta. 

Ukhahlela sivalo. Pha! Luke sewubeke lolunye 

lugibe lolungasiyo ingoti. Sishayatimphungane 

simshaya ebunti.

“Ekhuu! Ngitakutfola ngaloko,” kutsembisa Felix.



Felix uhlela kutiphindzisela. Uphishekile ngentfo letsite 

ngaphandle kwemnyango.

“Phumela ngaphandle, Luke!” 

“Leni?” kubuta Luke. “Ucabanga kutsi noma yini lenginga

yenta, wena ungayenta kancono?” 

“Mhlawumbe,” kusho Felix, ahleka yedvwa. 

Luke uyanyenya uphuma ngelifasitelo emhlubulweni 

walendlwana yemathulusi. Uhamba mantontolwane ugega 

khashane utungeleta Felix ubese uyema emvakwakhe.

“Kahlehle, angicabangi kutsi  

loko kuliciniso,”  

kusho Luke ngemuva kwelihlombe 

lakhe, akhomba loluphawu 

lolusesivalweni. “WENA awukwati 

ngisho kufundza luphawu.”

UNGANGENI!

Lokubukwako
Dvweba sitfombe salinye lichinga lelentiwa nguLuke kubhuti wakhe.

Imibono lokungakhulunywa ngayo
Luke unendzawo yakhe lekhetsekile. Unayo yini indzawo lekhetsekile ekhaya? 
Uma ngabe ute, ngukuphi lapho ungatakhela khona?

Ucabangani ngalendlela boFelix naLuke labaphatsana ngayo bona bodvwana? 
Yini labangayenta ngalokwehlukile?

Umsebenti wetandla
Sebentisa likhathoni lemacandza ulente ithreyi yekutjala titfombo bese uhlanyela 
tinhlanyelo kuyo. Lebula letinhlanyelo ngekudvweba titfombe letincane kuto 
letikhombisa tinhlobo taletitjalo uma setikhule ngalokuphelele. Namatsisela 
letitfombe etintsini letincane bese utibeka eceleni kwaletinhlanyelo.

Kulingisa
Yakha “umhume” lokhetsekile wekudla nekufundzela khona ngekutsi ubeke 
tingubo tekulala etitulweni. Tsatsa tincwadzi nemathoyisi akho lowatsandza 
kakhulu uye nako kulomhume. Beka ngaphandle kwemhume wakho luphawu 
lolwakhile lolutsi “Ungangeni”.

Kufundza
Bukisisa sitfombe sekucala. Fundza lengcikitsi lekulamakhasi bese utfole tintfo 
letingeta Trevor naLuke kulesitfombe.

Kubhala
Takhele lwakho luphawu lolutsi “Ungangeni”.

Siswati www.nalibali.org

